
ЧАКЪЫРЫУ

Хурметлеу

Ата журту ючюн 
къазауатха 
киргенди

АХШЫ ЖУМУШЛА

Батырлыкъ

Эм даражалы 
къырал саугъагъа 
тийишлиле

СлётУрушну белгилери 3  бет 4 бет2 бет

Совет халкъны 
жигитлигине 
аталып 

Быйыл 9 майда Нальчикде «Ёлюмсюз 
полк» деген эсгериуню акциясы тёрели 
халда бардырыллыкъды. Колоннала 10:00 
сагъатда 400-жыллыкъны майданында 
жыйышдырылып  башланырыкъдыла, 11:00 
сагъатда уа Ленин атлы проспект бла барып, 

Малкъар орамда тохтарыкъдыла.
Бу жол акцияны баш чакъырыуу «Ала 

хорлам тизгинде  не заманда да барыргъа 
керекдиле» деп, алай боллукъду.  Аны мура-
ты – жууукъ-ахлуну, ол санда  аскерни бла 
флотну ветеранларын, тылда уруннганланы, 

партизанланы, фашист лагерьлени тутмакъ-
ларын, блокадниклени, сопротивлениягъа 
къатышханланы да эсгериудю, аланы алла-
рында баш урууду. Хар адамынгы эсде тутуу 
– «Ёлюмсюз полкну» баш магъанасыды.

Суратла бла транспарантланы жараш-
дырыу жумушну арт болжалгъа салмагъыз, 
алгъадан окъуна хазырланыгъыз. Ветеран-
ланы суратларын МФЦ-ланы барысында да 
хакъсыз чыгъарыргъа боллукъсуз. 

Транспарантланы ол санда бу фирмалада 
жарашдырыргъа боллукъду:

«Legko» – Кузнечный ор., 4-чю юй, 
тел.: +7-938-076-06-07, +7-928-079-
11-88;

«Юг Медиа» - Къулий улуну пр., 10, 
тел.: +7 (8662) 40-35-25;

  «Ракурс» – Киров ор., 2в, тел.: +7 
(98662) 40-09-09;

«Рекламист» – Киров ор., 306 а, тел.: 
+7 (8662) 77-40-14; 

«Print Центр» – Къарындашла  Куш-
ховланы ор., 79а, тел.; +7-928-077-06-50.

Сорлукълары болгъанла бу телефон но-
мерле бла сёлешсинле: +7-928-691-99-46 
– Марина Битокова, +7-903-426-61-01 
– Анна Романовская, +7-988-926-77-07 
– Ойтова Джульетта. 

Тёрели халда ётерикди

УЛЛУ ХОРЛАМНЫ БАЙРАМЫ БЛА, СЫЙЛЫ ЖАМАУАТ!

Ырысхы
реабилитациягъа 
къоратыллыкъды 

Россей Федерацияны Правительствосуну 
Председатели Михаил Мишустин медицина 
биригиулени шёндюгюлю реабилитация обо-
рудование бла жалчытыуну юсюнден бегимге 
къол салгъанды. Битеу да регионлада болгъан 
медицина организацияланы шёндюгюлю ре-
абилитация оборудование бла жалчытыргъа 
8,8 миллиард сомдан артыкъ бёлюнюрюкдю. 
Ахча 157 клиниканы медицина реабилитация 
бёлюмлерин жалчытыргъа къоратыллыкъды.

Къабыл этилген документге кёре, Къабарты-
Малкъар Республикагъа 122,4 миллион сом 
бёлюнюрюкдю. Ырысхы сакъатланы, къыйын 
аурууладан ауругъанланы, операцияладан къу-
тулгъанланы эм ауур жаралары болгъанланы 
медицина жаны бла реабилитацияларына тий-
ишли оборудование алыргъа къоратыллыкъды, 
деп айтылады Правительствону сайтында.

 Жарашдырылгъан планнга кёре Респу-
бликалы клиника больницаны реабилитация 
бёлюмлери эм КъМР-ни Саулукъ сакълау 
министерствосуну аллергия жаны бла энчи 
болушлукъ берген арасы сагъынылгъан обо-
рудование бла жалчытылынырыкъды. Бир 
кесекден республикада дагъыда беш къырал 
медицина учрежденияны реабилитация жаны 
бла бёлюмлери жангыртылынырыкъдыла.

Битеу да къыралда жууукъ юч жылны ичинде 
реабилитация этиу жаны бла 1350 бёлюмге эм 
130 кюндюз жатхан стационаргъа жангы обо-
рудование салынырыкъды неда ол болгъанына 
шёндюгюлюсюн къошарыкъдыла. 

Сагъынылгъан ишле «Саулукъ сакълауну 
медицина реабилитациясын тийишлисича 
бардырыу» федерал проектни чеклеринде 
тамамланырыкъдыла. Бу проект былтыр кюз 
артында къабыл этилген Россей Федерацияны 
2030 жылгъа дери социал-экономика жаны бла 
айнытыуну башламчылыкъларыны тизмесине 
киреди. Быллай башламчылыкъланы баш 
мураты адамланы жашауларыны качествола-
рын игилендириудю, россейли экономиканы 
тутхучлу этиудю. 

Россей Федерацияда медицина жаны бла 
реабилитацияны жангырта турургъа керекли-
сини юсюнден Президент «Единая Россия» 
партияны озгъан жыл июньда бардырылгъан 
съездинде айтхан эди, деп билдириледи Пра-
вительствону сайтында.

Андан бери бардырылгъан ишлени эсеплери-
не кёре къыралны оноучусу Правительствогъа 
2026 жылгъа дери медицина реабилитацияны 
айнытыуну программасын жарашдырып, ол 
жумушлагъа 100 миллиард сом бёлюрге бу-
юргъанды.

Уллу Ата журт урушда совет 
халкъ келтирген Хорламны 
77-жыллыгъына жораланнган 
республиканы шахарлары, рай-
онлары эм эллери бла ётген 
аскер-патриот халда машинала 
бла тизилишип барыуну келечиле-
рине Терк районда тюбегендиле. 
Ала биринчи 1941-1945 жыллада 
урушда ёлген жерлешлени ме-
мориал комплекс-эсгертмесини 
къатында тохтагъандыла, алайда  
къууанчлы митинг къуралгъанды. 
Анга жер-жерли власть органла-
ны, КъМР-ни эм Терк районну 
аскер комиссариатларыны, Рос-
сей ДОСААФ-ны регион, жер-
жерли бёлюмлерини келечилери, 
районну жамауаты эм жаш тёлю 
къатышханды.

Сёлешгенле Ата журтну къору-
улаучуларыны жигитликлерини 
эм батырлыкъларыны юсюнден 
айтхандыла, жаш адамлагъа со-
вет халкъны жигерлилигин туура 
этерге итиннгендиле. Жыйылы-
угъа къошулгъанла ёлген аскер-

ЖОРАЛАУ

Бир минут шош сюелип, эсгертмелеге 
гюлле салгъандыла

чилени бир минут шош сюелип 
хурметлегендиле, монументге 
гюлле салгъандыла.

Митингден сора колонна Терк-
Дейское-Плановское маршрут 
бла тебирегендиле, эсгериуню 
белгилери орналгъан жерледе 
тохтап-тохтап алай баргъандыла. 
Автопробегни ахыр белгиленнген 
тийреси РСО-Аланияда Эльхов 
къабакъла болгъандыла – Уллу 
Ата журт урушну кезиуюнде Кав-

каз ючюн сермешни магъаналы 
жерлеринден бири. 

Былайда да митинг эм гюлле 
салыу жумушла тамамланн-
гандыла. Бу тийиреде маршрут 
эсгериу халлы байламлыкъла 
бла эки шуёх районну – Къабар-
ты-Малкъар Республиканы Терк 
районуну эм Шимал Осетия-Ала-
нияны Киров районуну адамла-
рын – бирлешдиргенди.  

Тюнене Нальчикде Къабарты-
Малкъарны эм уллу поликлиникасы 
боллукъ мекямны мурдоруна бе-
тонну биринчи кубун къуюу жарыкъ 
жумуш бардырылгъанды. Жангы 
мекям 1-чи номерли шахар клини-
каны тийресинде ишленирикди.

Объект былтыр федерал адрес инве-
стиция программагъа къошулгъанды, 

проект биринчи звенону игилендириу 
программагъа кёре бардырылады. КъМР-
ни Башчысы Казбек Коков жыйылыуну 
чегинде аяулу технологияланы сингдири-
уню, диагностика бёлюмлени проектиро-
ванияларыны юсюнден айтханды.

КъМР-ни саулукъ сакълау министри 
Рустам Калибатов поликлиника «аяулу 
технологияланы» жорукъларына тийиш-
ли боллугъуна ышандыргъанды. Алып 
айтханда, саусузланы келиу къауумла-

ры энчиленирикдиле, ОРВИ ышанлары 
болгъанла бирсиле бла тюбеширик 
тюйюлдюле мында. Мекямда регистра-
тура, терапевт бёлюм, терк болушлукъ 
тапдыргъан служба, энчи медицина спе-
циалистлени отоулары, медицина профи-
лактиканы бёлюмю, медик студентлеге 
окъутуу классла, процедура эм прививка 
отоула, къарау бардыргъан жерле, кюн-
дюзгю стационар, административ-мюлк 

бёлюмле орналлыкъдыла. Жангы по-
ликлиника уллу амбулатор-диагностика 
ара боллукъду, анда нальчикчилеге эм 
республикада жашагъанланы барына да 
консультацияла эм медицина болушлукъ 
тапдырыллыкъды, аланы саулукъларын 
тинтирикдиле, деп ангылатханды Рустам 
Калибатов.

Жангы поликлиниканы мурдорунда   
багъыу-диагностика бёлюм орнатыл-
лыкъды, ол санда шахарны амбулатор 
бёлюмлерини барысына да ара лаборато-

рия, медицина реабилитация, онкология 
амбулатор болушлукъ арала, эндоскопия, 
лучевой диагностика бёлюмле, компью-
тер эм магнит-резонанс томографияны, 
амбулатор реабилитацияны, жюрек-та-
мыр тинтиу онглары болгъан функцио-
нал диагностиканы кабинетлери. Жангы 
медицина махкемени мурдорунда стаци-
онаргъа жатдырыуну излемеген хирургия 
эм эндоскопия операцияла этилликдиле. 

КъМР-ни къурулуш эм ЖКХ министри 
Алим Бербеков айтханнга кёре, сменн-
ге 500 саусузгъа къарарча кючю эм 
уллулугъу 8 минг квадрат метрден уллу 
болгъан поликлиниканы къурулушу 2023 
жылда декабрьде ахырына жетерикди.

Жангы поликлиниканы къурулушун 
башларча оноу республиканы таматасыны 
башламчылыгъы болгъанды, Россейни 
Президенти Владимир Путинни буй-
рукъларыны чеклеринде РФ-ни Прави-
тельствосуну эм РФ-ни Саулукъ сакълау 
министерствосуну себепликлери бла. Са-
улукъ сакълауну биринчи звеносун игилен-
дириуню Президент баш ызладан бирине 
санагъанды, аны магъанасы – медицина 
болушлукъну эркин тапдырыуну жалчытыу.

КъМР-ни Башчысы Казбек Коков 
къурулушчулагъа жетишимли ишлеуню 
тежегенди. Тюбешиуню эсеплерине 
кёре республиканы оноучусу кесини 
телеграм-каналында былай белгилеген-
ди: «Бу объект ишлене тургъанда, аны 
жалчытыугъа, медиклени билимлерин 
ёсдюрюуге, ол санда поликлиниканы 
аяулу технологияла жорукъланы низа-
мында ишлеуюне энчи эс бургъанлай 
турлукъбуз. Жангы шёндюгюлю излем-
леге келишген поликлиника республи-
када саулай саулукъ сакълауну биринчи 
звеносунда медицина болушлукъну тири 
айныууна эм ёсюуюне ахшы себеплик 
этеригине ийнанама».

Къууанчлы жыйылыугъа КъМР-ни Пра-
вительствосуну Председатели Мусукланы 
Алий, КъМР-ни Правительствосуну Пред-
седателини орунбасары Марат Хубиев, 
Нальчик шахар округну жер-жерли ад-
министрациясыны таматасы Таймураз 
Ахохов къатышхандыла.  

Жангы поликлиниканы мекямыны 
мурдоруна бетонну биринчи кубу къуюлгъанды

Казбек Коков жанларын 
аямагъан аскерчилени жууукъларына  
Кишиликни орденлерин бергенди  

КъМР-ни Башчысы Казбек Коков Къабарты-
Малкъардан барып энчи аскер операцияны че-
гинде жан берген аскерчилени жууукъларына 
къырал саугъаланы бергенди.

Россей Федерацияны Президенти Влади-
мир Путинни Указына кёре аскер борчларын 
кишиликлери, батырлыкълары эм жанларын-
къанларын аямагъанлары ючюн ёлгенден сора 
Кишиликни орденлери берилгенди:

Биттирланы Абдулкеримни жашы 
Рамазан, тамата прапорщик;
Вайберт Андрей Владимирович, ефрейтор;
Жиляев Анзор Владимирович, ефрейтор;
Куашев Астемир Асланович, рядовой;
Кумышев Азамат Ахъедович, кичи сержант;
Кучменланы Ибрагимни жашы Таубий, сержант;
Назаров Александр Николаевич, кичи сержант;
Оразаев Мурат Ибрагимович, сержант;
Орехов Дмитрий Владимирович, подполковник;
Паунежев Альберт Мухамедович, прапорщик;
Паунежев Аслан Хасанович, капитан;
Пшихачев Раджа Мусаевич, тамата сержант;
Слонов Билял Эдуардович, прапорщик;
Шибзухов Амир Эльдарович, рядовой.

Ёлгенлени жууукъларына айланып Казбек 
Коков былай айтханды: «Сизге къайгъы сёз 
береме. Сизни жашларыгъыз, эрлеригиз, ата-
ларыгъыз кеслерини къырал аскер борчларын 
сыйлары-намыслары бла толтургъандыла. Ала 
сыйлы жумуш толтургъандыла: келлик тёлюле-
ге – бизни сабийлерибизге, тийишли жашауну 
жалчытхандыла. Бу жашла бизни ата-бабала-
рыбыз къажау тургъан нацизм бла кюрешде 
жашауларын аямагъандыла. Сизни бла бирге 
жарсыйбыз. Аллыгъызда баш иебиз».

ЖАШЫРЫН КЮРЕШ

БЕЛГИСИЗЛИК 

Урушну белгилери

Совет Союзну къырал 
саугъаларыны ара-

сында Ленинни ордени эм 
сыйлыды. Андан даража-
сына кёре Совет Союзну 
Жигитини алтын жулдузу 
бийикди. Бу орден револю-
ция къымылдауда, урунууда 
жетишимле, Ата журтубузну 
къоруулауда, халкъланы 
араларында шуёхлукъну 

кючлеуде эмда Совет къы-
ралны аллында энчи жети-
шимле ючюн берилгенди. 

Биринчи номерли ор-
деннге уа  «Комсомоль-
ская правда» газет тийишли 
болгъанды. Уллу Ата журт 
урушну жылларында уа 
Ленинни ордени биринчи 
98-чи чекчи отрядны аскер-
чиси Бабенкогъа эм офи-
цер Гусевге берилгенди. Бу 
саугъаны алгъан эм жаш 
адам а 11-жыллыкъ Мамла-
кат Наханговады. Таджикли 
къызчыкъ аны бла  мамукъ-
ну жыйыуда жетишимлери 
ючюн белгиленнгенди. 

Тарыхчыла жазгъанла-
рыча, бу бийик къырал 

саугъагъа совет къырал 
чачылгъынчы кезиуге дери 
460 мингден аслам адам 
тийишли болгъанды.  

Уллу Ата журт урушну 
жылларында бу бийик 
даражалы орденнге та-
улу халкъны батыр улан-
лары Кючмезланы Аб-
дулла бла Этезланы Зе-
керия (документледе ол 
Захар деп жазылыпды) 

тийишли кёрюлгендиле.  
 Россейни Къоруулау ми-

нистерствосу ол къанлы 
къазауатны батыр аскерчи-
лерини юслеринден шарт-
ланы ачыкъ этгени шёндю-
гю тёлюлеге Ата журтубуз-
ну жалынчакъсызлыгъы  
ючюн жанларын-къанла-
рын аямай уруш этгенле-
ни жарыкъ сыфатларын  

ангыларгъа  онг бергенди-
ле. Документлени окъуй, 
сейир-тамашагъа къаласа, 
аланы къатылыкъларына, 
ата журтубузгъа кертили-
клерине, сюймекликлерине 
баш ураса.

Сёзлериме Кючмезла-
ны Абдулланы аскерчи 

жолу шагъатлыкъ этеди.   
Ол 318-чи аскер жаяу диви-
зияны къауумунда Новорос-
сийскни къоруулагъанды. 
Бу дивизия сау жылны ичин-
де гитлерчиле бла къазауат 
бардырып, бир атлам артха 
этмегенин айтырчады. 

Кючмезланы Абдулла-
ны саугъалау документде 
уа былай айтылады: «Не-
мисли душман аскерледен 
Кърымны къоруулай, лей-
тенант Кючмез улу батыр, 
жигит офицер болгъанын 
кёргюзтгенди. Эльтиген 
элде 650 адамдан къурал-
гъан къауумгъа башчы-
лыкъ этгенди. Бир кюнню 
ичинде гитлерчилени ди-
визия тенгли аскерлери-
ни 12 атакасына къажау 
тургъандыла. Душманны 

жаяу аскерлерине 5 танк 
бла «Фердинанд» топ бо-
лушлукъ этгендиле. Бу сер-
мешде Кючмез улу кеси 
11 фашистни ёлтюргенди. 
Башха жол ол 5 аскерчи бла 
бирге немислилени саны 80 
аскерчиге  жетген къаууму-
ну атышыуларына къажау 
тургъанды. Батыр, сынаулу, 
сабыр офицер Кючмез улу 

кесини юлгюсю бла душ-
манны къалай жокъ этерге 
кереклисин кёргюзтеди. 
Эки кюн баргъан къазауат-
да батыр десантчыла 240 
душманны жокъ этгендиле. 
Ол къазауатда лейтенант 
Кючмез улу жаралы бол-
гъанды. Анга да къарамай, 
ол сермеш баргъан жерни 
къоймагъанды, къазауатны 
ахырына дери гарнизоннга 
башчылыкъ этгенди», - деп 
жазылыпды. 

Кючмезланы Абдулла 
1944 жылда майда Се-

вастополь ючюн къанлы 
урушда жан бергенди. Бир 
ыйыкъдан а «Правда» га-
зетде аны Ленинни ордени 
бла саугъалауну юсюн-
ден Указ басмаланнганды. 
Батыр лейтенантны аты 
Эльтигенде бюгюнлюкде Ге-
роевское эл, Уллу Ата журт 
урушну жигитлерини хурме-
тине салыннган эсгертмеде 
жазылыпды. 

Журналист, Уллу Ата журт 
урушну тарыхын тинти-
учю Къулбайланы Алий 
жазгъаныча, Кючмез улу  

бу элни къоруулагъан 26 
десантчыны къауумунда 
Совет Союзну Жигитине  
кёргюзтюлген эди. 

Этезланы Зекерия, «Под-
виг народа» сайтда аны 

атына Захар деп жазы-
лыпды, Ленинни орденине 
нек тийишли кёрюлгенини 
юсюнден документ а сау 
бетни алады. 91-чи гвар-

дий мараучу дивизияны 
279-чу гвардиялы полкуну 
1-чи батальонуну коман-
дири Смоленск областьны 
эркинлиги ючюн къазауат 
бардыргъанды.  

Ол 1943 жылда августдан 
ноябрьге дери кезиу-

де   командованияны буй-
рукъларын бет жарыкълы 
толтургъанды. Документде 
ол гитлерчи душманнга 
къажау сермешде батыр-
лыкъны юлгюсюн кёп кере 
кёргюзтгени, жанын-къа-
нын аямай сермешгени 
жазылыпды. 

«Духовщина районда Ка-
пешня эм Прихабы станци-
яланы тийресинде душман 
къурагъан кючлю къоруу-
ланыу ызны чачдырыргъа 
деген буйрукъну толтура, 
жолдаш Этезов батальонн-
га башчылыкъ эте, душман-
ны чабыуулун тохтатыугъа 
бурулгъан оноула чыгъар-
гъанды. Аланы хайырындан 
душман орналгъан эки жер 
къолгъа этилгенди. Сер-
мешни эм къаты кезиуюнде 
батальоннга тохтаргъа тюш-

генди. Алай жолдаш Этезов 
кесини батыр юлгюсю бла 
аскерчилени кётюрюп, ал-
гъа элтгенди. Аны хайырын-
дан немислилени къоруула-
ныу ызлары бузулгъанды. 
Индекледе бардырылгъан 
къанлы сермешде Этез 
улуну къаууму 140 немисли 
аскерчини бла офицерни 
жокъ этгендиле. Дагъыда 
сауутлары  асыралгъан юч 
жерни, эки топну, кёп санда 
башха сауутланы    сыйыр-
гъандыла, жесирге 11 не-
мисли аскерчи тюшгенди». 

Документде дагъыда 
Этезланы Зекерия-

ны къаууму Духовщина 
шахаргъа биринчи кир-
гени, душманны къуууп, 
150 километрни алгъа бар-
гъаны да жазылады. Нов-
Большевицкая эл ючюн 
къазауатда уа ол, контузия 
алгъанына да къарамай, 
эл душмандан эркин этил-
гинчи аскерчилени тиз-
гинлерин къоймагъанды, 
госпитальдан  ол болжал-
дан алгъа чыгъып, гит-
лерчилеге къажау урушха 
къайтханды. 

1943 жылда ноябрьде 
Витебск шахарны тийресин-
де Этез улу гитлерчилени 
юч атакасына къажау тур-
гъанды. Былайда уа ол 25 
немислини жокъ этгенди. 
Генерал Гаврилов эсгери-
улеринде: «Мен урушну 
кезиуюне Этезовдан батыр, 
жигит адамгъа тюбемеген-
ме», - деп жазгъанды. 

Гвардияны майору Этез-
ланы Зекерия Къызыл 

Байракъны аскер ордени 
бла да саугъаланнганды.   
Ол 1944 жылны февралын-
да Белоруссияны Витебск 
шахары ючюн баргъан 
къазауатда жан бергенди. 
Тарыхчыла жазгъанларына 
кёре, ол да, Кючмезланы 
Абдуллача, Совет Союзну 
Жигити деген атха тийишли 
кёрюлген эди. Алай таулу 
офицерге бу бийик ат атал-
магъанды. 

ТИКАЛАНЫ Фатима
 хазырлагъанды.

Жансюйланы Оттайны 
кичи жашы Азрет 1922 жыл-
да Кёнделенде туугъан эди. 
Эл мектепден сора Ле-
нинградда бийик политика 
школда лектор курсланы 
тауусханды. Ол заманда 
Азретге жаланда онсегиз 
жыл бола эди. Андан ары 
билимин ёсдюре, 1940 жыл-
да таулу жаш Жангы Пе-
тергофда Ворошилов атлы 
аскер-политика училищеге 
кирген эди. 

Ол училищени курсант-
лары Уллу Ата журт урушха 
аны биринчи кюнлеринден 
окъуна къатышхандыла. 
Азрет да училищени 2-чи 
батальонуну 8-чи ротасыны 
курсанты, 1941 жылны ав-
густ айында нёгерлери бла 
фронтха кетгенди.

Батальонну борчу ду-
нияны бузуп, кюйдюрюп, 
жокъ этерге сюйюп келген 
душманны Ленинградха 
жибермезге эди. Батальон, 
Гатчинада тохтап, душман-

ны аллын тыяргъа керек 
эди. Ол уруш къазауатла-
да, хар бир къарыш жер 
ючюн къан тёгюлгенде, 
Азрет Елизаветино станци-
яда, Шпаньково, Борницы, 
Хюльгизи элледе сермеш-
леге къатышханды. Архивде 
сакъланнган къагъытлада 
айтылгъаннга кёре ол уруш-
ладан сора Азрет хапарсыз 
тас болгъанды. 

Къагъытла не айтсала 
да, Азрет а сау эди. Душ-
ман бла кюрешни андан 
ары бардыргъанды. Аны 
къагъытлары Кёнделеннге, 
Чегем ауузуна Кёк-Ташха да 
келе эдиле. Азрет, тасхачы 
взводну командири болуп, 
Эстониягъа дери жетген-
ди. 1944 жылны башында 
хорлам узакъ болмагъанын 
билдирип, ахлуларын-жуу-
укъларын, саулай жамауа-
тын да кёллендирип жаза 
эди. Тёгерекде-тийреде 
аны ол къагъыты къолдан-
къолгъа ётюп айланнганын 

кёпле эсгергендиле артда. 
Бек ахыр къагъыт а Аз-

ретден кёчгюнчюлюкню 
аллында келгенди. Эгечле-
ри Акъыл бла Шамса бек 
къууана эдиле: ала анадан 
эртте ёксюз къалгъан кичи 
къарындашчыкъларын кес-
лери ёсдюргендиле. Аны 

сау болгъаны тийрени, сау 
элни да къууанчы эди.

Жансюйланы Азретни ан-
дан ары хапары юзюлгенди. 
Аны аллына къарагъанла 
ахыр кюнлерине дери аны 
сау-эсен къайтырына ийна-
нып жашагъандыла, «Азрет 
алай сау келсин!» – деп, аны 
аты бла къаргъаннгандыла. 

Азрет а Ата журтубузну 
белгисиз солдатыды. Аны 
патефону уа Тырныауузда 
Элбрус районну краевед 
музейинде сакъланады.

Ол училищени курсантла-
ры бла бирге къазауат жол-
ла бла урушну  аллындан 
ахырына дери баргъан Вера 
Михайловна Фелисова (Ца-
рева) Шамсагъа, кёп жылла 
ётгенден сора, былай жаза 
эди: «Багъалы Шамса Отта-
евна! Сиз манга: «Азретни 
таныймы эдигиз?» – деп 
сорасыз. Танымай а аллай 
ариу жашны! Ол къалай 
эсе да энчи эди башха кур-
сантладан – кёзлери бла, 

къарамы бла, ёхтемлиги 
бла, жарыкълыгъы бла. Ол 
менден бир жылгъа тамата 
эди. Манга уа, мен аны та-
ныгъанда, жаланда онжети 
жыл бола эди – ариу зат да, 
иги зат да кёзюме бегирек 
илиннген заман...»

Неда башха къагъытын-
да: «Манга 1990 жылда 
сентябрьни 30-чу кюнюнде 
67 жыл толлукъду. Мен Аз-
ретни кёрмегенли 50 жыл 
болду. Алай, мен аны, кёр-
сем, не кёп халкъны ичинде 
болса да, танырыкъма...», 
- деп жазгъанды.

Вера Михайловна Фе-
лисова Ворошилов атлы 
аскер-политика училищени 
курсантларыны юсюнден 
жазгъан китапларындан 
бирине «Бары да мени 
къарындашларымдыла» 
деп атагъанды. Ол аланы 
хар бирини юсюнден да 
ариу сёзюн айта, хар би-
ринде да бир ариу энчилик 
таба, белгисиз солдат болуп 
къалгъан Азретни да ол жю-
регинде сакълайды. 

МУСУКАЛАНЫ Сакинат.

Уллу Ата журт урушну ке-
зиуюнде республикада къу-
ралгъан партизан отрядла 
да хорламгъа, ата журтну 
къоруулаугъа къошумчу-
лукълары бла айырмалы 
болгъандыла. Элбрус рай-
онну партизан отряды 1942 
жылны август айындан 1943 
жылда 15 январьгъа дери 
къазауат этгенди. Анда жый-
ырма бла эки адам болгъан-
дыла: 

Малкъарлыладан Элбрус 
районну партия комитетини 
ючюнчю секретары Къудай-

ланы Османны жашы Оюс 
бла Кёнделенни школуну ди-
ректору Бауаланы Османны 
жашы Мусса – командирле; 
партияны обкомундан бла ич 
ишлени наркоматындан Жа-
белланы Шемауханы жашы 
Локъман – штабны тама-
тасы, командирни болуш-
лукъчусу; ОСОАВИАХИМ-ни 
район советини председа-
тели Отарланы Магомет-
ни жашы Ахмат – взводну 
командири; Элбрус элни 
Эл советини председатели 
Макытланы Гуланы жашы 

Исхакъ – мюлк жюрютю-
учю; Лашкута колхозну за-
вхозу Сотталаны Мараучуну 
жашы Къасым – бёлюмню 
командири; Тырныауузну 
больницасында ишлеп тур-
гъан Таукенланы Асланны 
къызы Кулизар – отрядны 
медсестрасы болгъандыла. 

Отрядда аскерчиле уа 
– Кёнделенде пионерле 
дворецини директору Му-
сукаланы Ахматны къызы 
Шамса, аны эгечи Наль-
чикде шахар прокуратура-
ны ишчиси Мусукаланы 

Ахматны къызы Мариям, 
Элбрус районну финансла 
бёлюмюню бухгалтери Бот-
таланы Таубийни жашы 
Мустафа, сабий жашла 
Байсолтанланы Аубекир-
ни жашы Мажид, Макыт-
ладан Исхакъны жашы 
Жагъафар бла Ахматны 
жашы Хасан, Лашкутаны 
Эл советини председатели 
Тамаланы Кочарны жашы 
Таукъан, Чалмасны Эл со-
ветини председатели Бай-
зуллаланы Мандалакъны 
къызы Шаку, Элбрус со-

вхоздан Байсолтанланы 
Наурузну жашы Къубадий, 
Залийханланы Хызыр, со-
ветр партия школну бошап 
келген жаш Мусукаланы 
Туугъанны жашы Исмайыл.

Макытланы Исхакъ уруш 
къазауатлада ёлгенди. 

Бу тизмени, эсли адам 
болуп, Жабелланы Шема-
уханы жашы Локъман этип 
къойгъанды. Мында бол-
гъанланы къайсы да къырал 
саугъалагъа тийишли эдиле.

КЕРТИЛАНЫ Сакинат.

Акътопуракъчы Тохаланы Су-
лейни жашы Ануар Уллу Ата 
журт уруш башланырны тюз 
аллында – 4 июньда – чакъы-
рылгъанды аскерге. Алай бла 
урушну ал кюнлеринден окъуна 
окъ, от ичине тюшгенди. Махтау 
къыгъытларында айтылгъаннга 
кёре, ол анда 129-чу инженер-
сапёр батальонну 8-чи инже-
нер-сапёр бригадасында уруш 
этгенди. Миналаны, башха сна-
рядланы къоркъуусуз этген тынч 
болмагъанын ким да биледи. 
Ёлюм бла бетден бетге болуп 
турады дайым сапёр. Ма аллай 
къыйын ишни толтурургъа тюш-
генди анга урушда.

Душман бла кюрешин Ануар 
Сталинград тийресинде баш-
лагъанды. Анда уа метр жер да 
къалгъан болмаз эди фашистле 
мина, снаряд салмай. Ануар 
бла аны аскерчи тенглери со-
вет солдатла барлыкъ жерлени 
ариулап, къалайда къоркъуусуз 
барыргъа боллугъуна белгиле 
салгъандыла. Бир кере бизни-
киле азатлагъан Калач атлы ша-
харны къатында алай кюреше 
тургъанда, мина атылып, Ануар 
ауур жаралы болгъанды. 

Бир къауум айдан, госпи-
тальдан чыкъгъанлай, биягъы 
ал тизгинлеге къайтып, ишин 

бардыргъанды. Сталинград-
дан сора, ол Украин фронтда 
Курск дугада, Харьков жанын-
да да уруш этгенди. Днепрден 
ётгенлени араларында болуп, 
Берлиннге дери баргъанды. Ол 
ненча жерде ненча минаны, 
снарядны къоркъуусуз этгенин 
мингле бла санаргъа боллукъду. 

Къырал Тохаланы Сулейни 
жашы Ануарны жигитликлери 
ючюн Ата журт урушну экинчи 
даражалы ордени, Къызыл 
Жулдузну, Аскер Къызыл Бай-
ракъны да орденлери бла эмда 
«Ётгюрлюгю ючюн», «Уруш 
жетишимлери ючюн», «Сталин-
градны къоруулагъаны ючюн», 
«Шимал Кавказны азатлагъаны 
ючюн» майдалла бла да саугъ-
алагъанды. 

Бир сейирим, аны 1944 жылда 
3 сентябрьде махтаугъа кёргюз-
тюлген къагъытда юйюрюню  
жашагъан жери деген тизмеде 
жукъ жазылмай турады. Ол 
къагъытда, майор Крипун къол 
салып, кёпюрлени немисли-
ле атдырып кетип, адамланы 
Днестр суудан ётдюрюрге ке-
рек болгъанда, душман от, окъ 
жаудура тургъанлай, паром 
ишлегенлени араларында Ану-
ар жигерлиги бла айырмалы 
болгъаны, бир кюннге жюзден 

артыкъ минаны къоркъуусуз 
этгени да айтылады. 

Акътопуракъчы жаш Тохала-
ны Ануар, баям, 1945 жылда 
9 майда, уруш бошалгъанлай, 
аскерден эркин этилирге керек 
болур эди, алай а аны жибер-
мегендиле. Эки жылны ичинде 
ол урушда алгъан сынауун жаш 
аскерчилеге берип, аланы юй-
ретип тургъанды. Артда уа ахлу-
ларын  Къазахстанны Джамбул 
областында Меркеде табып, 
анда жашагъанды. Малкъар 
халкъ Ата журтха къайтханда, 
Акъ-Топуракъ эл жангырмагъ-
аны бла байламлы Тохаланы 
Ануарны юйюрю Каменкада 
орналгъанды.

МУСУКАЛАНЫ Сакинат.

Уста сапёр

 Кючмезланы Абдулла.Этезланы Зекерия.

Элбрусчу партизанла

САЙЛАМЛЫЛА

Александр Невскийни ордени 
1942 жылда июльда тохташды-
рылгъанды. Аны бла жаланда 
офицерле саугъаланнгандыла 
– аскер бёлюмлеге уста баш-
чылыкъ этгенле эм душман бла 
сермешледе энчи жигитликле-
рин кёргюзтгенле. Таулу жашла-
ны араларында да болгъандыла 
аллайла. 

Танк аскерлени генерал-май-
ору Деппуланы Хаким Алек-
сандр Невскийни ордени бла 
Уллу Ата журт урушну фронт-
ларында танк ротагъа, танк 
батальоннга, танк полкга да 
командирлик этген заманда 
саугъаланнганды. Аны уста-
лыгъыны хайырындан ол баш-
чылыкъ этген бёлюмледен 
къоранч аз болгъанды. Деппу 
улу хар сермешден хорлам бла 
чыкъгъанды.

Артиллерия дивизионну ко-
мандири гвардияны подпол-
ковниги Бёзюланы Якуб уруш 
жыллада этген жигитлиги ючюн 
Александр Невскийни ордени 

бла бирге Къызыл Байракъны 
эки ордени, «За отвагу», «За бо-
евые заслуги», «Сталинградны 
къоруулагъаны ючюн» эм кёп 
башха майдалла бла да саугъ-
аланнганды.

1944 жылда онунчу апрель-
де совет аскерле Одессаны 
алгъанларында, ол шахаргъа 
биринчи болуп гвардияны та-

мата лейтенанты Уммайланы 
Мухажирни пулемёт ротасы 
киргенди. Ол кеси уа ротаны 
аллында баргъанды эмда кёп 
фашистни жокъ этгенди.  Со-
вет Союзну Жигити деген атха 
да кёргюзтюлген эди, алай 
Алтын Жулдузну орунуна анга 
Александр Невскийни орденин 
берип къойгъандыла. Совет Со-
юзну Жигити деген ат а Уммай 
улугъа 1990 жылда бешинчи 
майда СССР-ни ол замандагъы 
Президенти М.Горбачёвну Указы 
бла аталгъанды.

Насталаны Хажибекир 
аскерге комсомолну Холам-
Бызынгы райкомуну биринчи се-

кретары болуп ишлей тургъан-
лай кетгенди. Финляндия бла 
урушха къатышханды. Немисли 
фашистле бла урушда уа жаяу 
аскер батальоннга башчылыкъ 
этгенди, батальонну комиссары 
да болгъанды. 1942 жылда  9-чу 
армияны къауумунда Къабарты-
Малкъарны къоруулагъанды. 
Немисли фашистле бла Курп 
дуппурлада уруш этгенди. Кёп 
орденле эм майдалла бла, ол 
санда Александр Невскийни ор-
дени бла да саугъаланнганды. 
Гвардияны майору Насталаны 
Хажибекир уруш бошалыргъа 
кёп къалмай Прибалтикада 
ёлгенди.

Элсюерланы Кёккёзню 
юсюнден Нальчикде жашап 
тургъан отставкадагъы пол-
ковник Зубенко былай эсгер-
генди. «Мени батальонумда 
Элсюер улу ротаны командири 
эди.  Урушда мен кёп жигит 
адамлагъа тюбегенме, тамата 
лейтенант Элсюер улу ма ал-
лай батырладан бири эди. Бек 
къыйын борчну аны ротасына 

буюруучу эдик. «Тил» алыргъа 
керек болса, кеси барыучу эди. 
Совет Союзну Жигити деген 
атха кёргюзтюрге къагъытла 
жарашдыра тургъаныбызлай, 
тыйып къойгъан эдиле – репрес-
сиягъа тюшген халкъны адамы 
болгъанын билип. Алай бла аны 
Александр Невскийни ордени 
бла саугъаларгъа тюшгенди».

Александр Невскийни ордени 
бла саугъаланнган башха таулу 
жашла да болурла, биз бу ста-
тьяда жаланда бир къауумуну 
атларын айтханбыз. 

ЮСЮПЛАНЫ Галина 
хазырлагъанды. 

Деппуланы Хаким.

Насталаны Хажибекир. Элсюерланы Кёккёз.

Уммайланы Мухажир.

Бёзюланы Якуб.

Мусукаланы Мариям.Жабелланы Локъман.Макытланы Исхакъ.  Байсолтанланы Мажид. Мусукаланы Исмайыл.

АлгъышлауААлАлгъгъгъышлаушлаууауау

Къабарты-Малкъар Республи-
каны Башчысыны кенгешчиси, 
Уллу  Ата журт урушха къатыш-
хан Уяналаны Мухтарны къызы 
Аминат газет окъуучуланы Уллу 
Хорламны байрамы бла алгъыш-
лагъанды: «9 май жер башында 
тюз ниетли хар адамгъа да эм 
магъаналы, эм жарыкъ байрамды. 
1945 жылда 9 майда болдурул-
гъан Уллу Хорлам битеу дуниягъа 
мамырлыкъ келтиргенди, немис 
фашистледен кёп къыралланы 
азатлагъанды. Ол къыралыбызны 
тарыхында эм сыйлы кюнледен 
бириди. Аны бла бирге уа  бизни 
барыбызны да миллет махтау-
лугъубузду, ёхтемлигибизди, эси-
бизди. Россейни деменгилилигини, 
бирликни, жалынчакъсызлыкъны 
да байрамыды! 

Жыл сайын бу байрамны магъ-
анасы бютюн уллу бола барады. 
Ол бизни халкъланы  кишиликле-

рини, жигитликлерини, патриот 
ниетлиликлерини белгисиди. 
Хорламны келтирген  халкъ бла 
ёхтемлениу тёлюден тёлюге ёте, 
барыбызны да бирикдиреди.

Бизни къыралгъа энчи магъана-
сы болгъан бу сыйлы кюнде биз 
Уллу Ата журт  урушну жылларын-

да немисли фашистле бла къанлы 
къазауат этгенлени, сермеш ау-
лакълада къалгъанланы, тылда, 
кече-кюн демей, уруннганланы 
атларын уллу хурмет бла эсгере-
биз,  аланы жигитликлерине бла 
жигерликлерине баш урабыз. 
Ала жууукълашдыргъандыла 
эмда келтиргендиле  Хорламны 
жарыкъ  кюнюн. 

Бюгюнлюкде уа къыралны 
къоркъуусузлугъун, жалынчакъ-
сызлыгъын аланы туудукълары  
сакълайдыла. Аланы ёчюлмезлик 
аскер эмда урунуу жигитликлери 
ёсюп келген тёлюлеге юлгю бол-
гъанлай къаллыкъдыла, демен-
гили Россейни тамблагъы кюню 
жарыкъ боллугъуна ышаныулукъ 
бередиле!

Уллу байрам бла, багъалы жа-
мауат! Республикада жашагъан 
хар юйюрге да мамырлыкъ, сау-
лукъ эмда  ырахатлыкъ тежейме!» 

«Хар юйюрге мамырлыкъ, ырахатлыкъ тежейме»

Уллу Ата журт урушну къыйын 
кюнлери бюгюн да унутул-

магъандыла. Анда жигитлик эт-
генлени, туугъан жерлери ючюн 
къанларын-жанларын аямагъан 
жашларыбызны, къызларыбыз-
ны атлары алтын харфла бла 
тарыхны бетлеринде жазылгъан-
дыла. Аллай батыр уланлары-
быздан бири эди Огъары Бах-
сандан кичи политрук Гызыланы 
Архотну жашы Абдул.

Урушну биринчи кюнлеринде 
окъуна Къабарты-Малкъар Ре-
спубликада жашагъанладан 115-
чи атлы дивизия къуралгъанды. 
Аны аскерчилери Сталинградны 
къатында душманны кючлю 
жаяу аскери эмда танклары бла 
сермешгендиле, бир да бол-
магъанча, уллу жигитлик этген-
диле. Душман не бек ёшюн уруп 
кюрешген эсе да, Сталинград 
шахарны битеу кючлерин салып 
къоруулагъанланы бюгалмагъ-
анды, хорлаялмагъанды. 

Волга сууну жагъаларында 
фашистлени алларын тый-

ып, аны ууатыугъа уллу кюч 
салгъанланы араларында Къа-
барты-Малкъардан аслам аскер-
чи болгъанды. Аланы санында 
Гызыланы Абдулну кёргюзтген 
жигитлигин да энчи белгилеп 
айтырчады.

1942 жылда 22 августда 115-чи 
атлы дивизияны бёлюмлери, 
командованияны буйругъун 
толтура, Цаган-Нурну къатында 
орналгъандыла. Сентябрьни 
биринчи кюнюнде подполковник 
М.С. Эхонин башчылыкъ этген 
отряд таба 15-ден артыкъ не-
мисли танк бара эди. Аскерчиле 
шумсуз болгъандыла. Аланы 
артларында – Волга, Сталин-
град. Артха кетер онг жокъду. 

Ол заманда «Алгъа! Бир атлам 
да артха турмазгъа!»  деген 

чакъырыуну совет аскерчиле жю-
реклеринде сакълап, ол сёзлени 
жашауларында толу сингдирген-
диле. Алай болмаса, хорламгъа 
жетерми эдик, ким биледи. Бизни 
солдатны жигитлиги, батыр-
лыгъы, ётгюрлюгю келтиргенди 
сау дуниягъа не заманлада да 
мамырлыкъны.

Цаган-Нурну тийрелеринде 
сермеш  къыйыннга айлана те-
бирегенде, комсомол башчыла 
Гызыланы Абдул бла Гончаренко, 
танклагъа къажау гранатланы 
къолларында тутуп, окопдан 
чыкъгъандыла да: «Жолдаш-
ла, артха бир атлам да этерге 
жарарыкъ тюйюлдю! Фашист 
мурдарланы къырыгъыз!» - деп 
къычыргъандыла. 

Сора Гончаренко гранатаны 
танк тюбюне атады. Гызы 

улу да экинчисин жандырады. 
Аланы жигитликлери кёллен-
дирген аскерчиле фашистлени 
атакаларын тохтатхандыла.

115-чи атлы дивизияны жалан-
да эки эскадрильядан къурал-
гъан отряды Деде-Ламин ючюн 
эки кюн баргъан сермешледе 
20 адамын тас этгенди, 98-си да 
жаралы болгъандыла. Ол кюн 
болдургъан жигитликлери эм 
батырлыкълары ючюн дивизия-
ны 50-ден аслам аскерчиси бла 

командири, ол санда политрук 
Мисирланы Х.Б., кичи политрук 
Гызыланы А.А., политрук М.Г. 
Казанчев СССР-ни сыйлы ор-
денлери эм майдаллары бла 
саугъаланнгандыла. 

Ол къыйын отлу кюнледе бир-
бир аскерчиле кёргюзтген 

энчи жигитликле аууздан-ау-
узгъа айтылып, бирсилени да 
таукел этгендиле, алгъа барыр-
гъа итиндиргендиле. Бюгюннгю 
кюнден артха къарап, ол демен-
гили адамларыбызгъа, аланы 
къоркъа билмеген жюреклери, 
кишиликлери, къыралларына, 
келлик тёлюлеге къайгъырыу-
лукълары ючюн биз алагъа баш 
ургъанлай турургъа борчлубуз. 
Аланы кырдыкланы къызартхан 
къанлары бла тёленнгенди Со-
вет Союзну,башхаланы да тын-
члыкълары, ырахатлыкълары.

Гызыланы Абдул да, кёп батыр 
аскерчи жашларыбызча, уруш 
аулакъладан къайтмагъанды, 
Ата журтун немисли ууучлаучу-
ладан  къоруулай жан  берген-
ди.  Сталинградны къатында 
ахыр сермешде ол аскерчиле-
ни атакагъа кётюргенди. Ким 
биледи,баям, биле, сезе болур 
эди таулу жаш аны аллында 
ингирде экинчи кюн дунияны 
жарыгъын энди кёрмезлигин, 

тыпыр ташына, жаныча сюй-
ген Огъары Басханына энди 
къайталмазлыгъын. Алай Ата 
журт чакъырса, артха турлукъ 
къауумдан болмагъаны ючюн, 
жигит, окъ тийген жарасын бир 
къолу бла къысаргъа кюрешип, 
башхасы бла от ачханын тохтат-
магъанды. Экинчи кере жаралы 
болгъандан сора да, жерге жа-
тып, атдыргъанлай тургъанды. 

Немислилени дзотлары бизни 
аскерчилеге алгъа барыр-

гъа онг бермей тохтагъанларын-
да уа, ол, ахыр кючюн жыйып, 
кётюрюлюп: «Компартия ючюн, 
туугъан Кавказым ючюн!» - деп, 
къычырып, кесин алгъа атханды. 
Душман тургъан жерге ычхы-
нып, жараларына да къарамай, 
гранатла бла юч фашист пу-
лемётчуну чачдырып, кеси да 
алайда жан бергенди.

Бир инсан да унутулмагъан-
ды, бир зат да унутулмагъанды. 
Кичи политрук Гызыланы Аб-
дулну жигитлигини юсюнден да 
А.Т. Хатукаевни «Славой овеян-
ные», Е.Т. Хакуашевни «Сыны 
и дочери Кабардино-Балкарии» 
деген китапларында жазылады, 
анга кёп архив материалла да 
шагъатлыкъ этедиле. Бюгюннгю 
тёлюге юлгю болуп къалгън жи-
гитлерибизни араларында бизни 
таулу жашлада да асламдыла, 
ол батырланы атларын сагъ-
ынсам бирде, Марк Бернесни 
айтхылыкъ жырындача, ала акъ 
къанатлыла болуп кёкге учхан 
сунама.    

ЖАНГУРАЗЛАНЫ Нажабат.

Габоланы Аслангерийни 
Чегем аузунда таны-

магъан хазна жокъ эди. 
Аны уллу юйюрюнде алты 
къыз бла беш жаш ёсген-
диле. Уллу Ата журт уруш 
башланнганда, къаяла ки-
бик жашлары, къолларына 
сауут алып, душман бла  
сермешгендиле.  Жаш-
ланы таматасы Хаждауут 
билимли адам эди. Ростов-
да бийик партия школда 
окъуп къайтхандан сора, 
райкомну экинчи секрета-
ры болуп тургъанды. Ал-
лына жарсыуу бла келген 
адамлагъа уллу кёллюлюк 
этмегенди, къолундан кел-
генича болушханды.

Аны башха районнга 
кёчюрюрге умут этген-
леринде уа,  Хаждауут, 
къуллукъдан эсе  элин 
сайлап, колхоз фермада 
ишге тохтайды. Ол жыл 
уруш башлана ды.  Кюз 
артында, малла таудан 
тюшгенде, аланы мюлкню 
таматаларына ётдюрюп, 
кеси уа фронтха кетеди. 
Аны къайда, къалай ёлге-
ни белгисизди. Ызындан 
жашы Володя бла къызы 
Лейля къалгъан эдиле да, 
ала да дунияларын алыш-
хандыла. 

Габоланы Аслангерийни 
гитче жашы  Аслан, 

тамата къарындашын эс-
гере, аны чырайлыгъын, 
атасына бла  анасына уллу 
сый-намыс бергенин, гитче 
къарындашларына, эгеч-
лерине сакълыгъын бел-
гилеп айтады. «Жаш бол-
гъанлыкъгъа, баш эди»,- 
дейди. 

Тёбен Чегемни акъсакъ-
алларындан бири Мал-
къондуланы Харун бир жол 
былай айтхан эди: «Биз, 
Хаждауутдан иги да жа-
шыракъла, анга ушаргъа 
итиннгенбиз, аллай аламат 
жаш болуучу эди ол. Бир  
аты бар эди да, ёмюрюм 
колхозда малчы болуп тур-
дум, кёп атла кёре келген-
ме, иесине алай келишген 
атны уа кёрмегенме. Андан 
бери ёмюр ётдю, алай 
Хаждауутну атыны юсюн-
де ёхтем баргъанын унут-
магъанма… Элде къартха, 
жашха да бирча жууукъ 
адам эди ол. Эсимдеди, 
бизге таматаларыбызны 
Хаждауутча жашла болугъ-
уз, деп айтыучулары». 

Аслангерийни экинчи 
жашы Тебо да аты ай-

тылгъан жаш болгъанды. 
«Элде жашланы арасында 
дауур чыкъса, терсни-тюз-
ню айырыргъа Тебогъа ба-
рыучу эдик. Кишиге кёзбау 
эте турмай, къысха сёзю 
бла терсге, сен терссе, деп 
къойгъан болмаса, ары-бе-
ри бура турмаз эди», - деп 
эсгергенди  Беппайланы 
Суфиян. 

Тебону аскерге 1938 жыл-
да чакъыргъандыла. Уруш 
башланнганда Ригада къа-
зауатха киргенди. Аны бир-
гесине аскерде, фронтда 
да элли жаш Малкъондула-
ны Исхакъ болгъанды. Ол 
Тебону былай эсгергенди: 
«Аны къатыбызда бол-
гъаны бизге ырахатлыкъ 
бере эди. Затдан къоркъа 
билмегенди».

Кеси  да пулемётдан 
уста атдырыучу эди. 

Ригада къазауатда да ол 
кесини жигитлигин аз кере 
кёргюзтмегенди. 

«Аллай бир кезиуде фа-
шистле бла уллу сермеш 
бардырабыз. Тебо, тёге-
рекни къара букъугъа ал-
дырып, тохтаусуз атдыра-
ды. Кёп немисли солдатны 
къырады, кеси кёзюбюз 
бла кёре эки танкны да 

жандырады. Къазауат бир 
кесек шошайгъанлай, биз-
ни бек таматабыз келип, 
алайдан ким атдыра эди 
деп, Тебо тургъан жерни 
кёргюзтеди. Биз барыбыз 
да бир аууздан: «Габо улу», 
– дейбиз.  Ол а: «Ему надо 
героя дать, я лично его 
представлю на звание», - 
деген эди.

Тебо къыйынны таба, 
тынчны сайламагъанды, 

къоркъуулу жерге, мен ке-
сим барама, деп тохтаучу 
эди», - деп ма алай хапар 
айтханды  Малкъондуланы 
Исхакъ.

Жарсыугъа ,  Тебону 
ол ахыр уруш этген 

кюню эди.  Ол т ургъан 
жерге, Малкъонду улу айт-
ханнга кёре, немислиле 
аямай окъ-топ атдырып, 
аны  алайда  жойгъан 
эдиле. «Мен бек къазауат 
этип айланнган эдим бир 
затын табар эсем деп, 
жарсыугъа, от тёбеси бол-
гъан эди тёгерек», - деген 
эди ол. 

Аслангерийни ючюнчю 
жашы  Адилгерий да ётгюр 
жаш болгъанды.Тамата 
къарындашыча, окъургъа 
итиннгенди, алай анга окъ-
ур амал чыкъмагъанды: 
тамата къарындашларын-

дан бири Ростовда окъуй 
эди, башхасы уа колхозда 
уруннганды. Адилгерий-
ге уа  колхозда ишлерге, 
юйде къартлагъа да къа-
раргъа тюшгенди.  Аны 
жыл саны жетмегени се-
бепли аскерге алмагъан-
дыла. Ол тифден ауруп, 
замансыз ёлгенди.

Хусейн а  аскерде къул-
лукъ эте тургъанлай, труд-
армиягъа алып, Караган-
дагъа ийгендиле. Анда 
урушха  керек ли  затла 
чыгъара эдиле.  Кёчгюн-
чюлюкден сора, юйюрю 
бла къайтып, мында кеч 
ауушханды.

Къарындашланы гит-
челери Асланны бир 

аягъына къыяулу болгъаны 
ючюн аскерге алмагъан-
дыла, алай, топла атыла, 
тёгерек къайгъылы, тын-
гысыз болгъан  заманда, 
кечеле бла бир аскерден 
башхасына тасха къагъ-
ытланы  элтип тургъанды.  

«Суу жагъа бла, жаны-
уарла жюрюген къыйын 
жол бла барыучу эдик, – 
дейди Аслан, ол къыйын 
жылланы эсине тюшю-
ре. – Залийханланы Сеид 
бла бирге болгъанбыз: 
бирибизге бир зат бол-
са, башхабыз онг этербиз 
деп. Къагъытланы элт-
ген заманларыбызда, биз 
кесибизни юсюбюзден 
сагъыш этмегенбиз, биз-
ге буюрулгъан жумушну 
толтуралмай къоябыз деп, 
анга къоркъа эдик. 

Би з  б а р ы у ч у  же р ге  
«Мурдар агъач» деп, 

алай айтыучу эдиле. Алай-
лада къарангыда угъай, 
кюндюз окъуна эслеп бар-
гъан къыйын эди». 

Аслан, Аллахны ахшы-
лыгъындан,  бюгюн да  
Тёбен Чегемде жашай-
ды.  Бир ёмюр жашагъан-
лыкъгъа, эси, акъылы да 
игидиле. Уллу юйюрден 
энди ол бла  гитче эгечле-
ри Зурият къалгъандыла. 
Бирге тюбешселе, къарын-
дашларыны, аналарыны, 
аталарыны суратларын 
чыгъарып, бир ауукъ за-
манны алагъа къарап да 
турадыла. Экиси да, бири 
биринден букъдура, къол 
жаулукъларын чыгъарып, 
кёз жашларын сюртедиле.  

ШАУАЛАНЫ Разият.

Ата журтубузгъа фашист 
Германия чапханда, Тёбен 
Чегемни жашлары да, къол-
ларына сауут алып, аны къо-
рууларгъа чыкъгъандыла. 
Андан Экинчи дуния урушха 
320 адам кетген эди.  Аланы 
араларында бизни элибизни 
огъурлу адамы Жанкишила-
ны Саламгерийни жашлары 
да болгъандыла. 

Аналары ёлгенде, Хасанн-
га юч жыл бола эди. Анга 
тамата къарындашы Хусей 

къарагъанды. Ол а элде 
комсомолгъа биринчиле-
ни санында киргенледен 
эди. Бир кесек замандан 
аны райкомда бёлюмню 
таматасына саладыла, ызы 
бла секретарына да айы-
радыла. Хусей билимли, 
атын айтдыргъан  жаш эди.  
Хасан а комсомолчуланы 
юслеринден къарындашы 
айтхан хапарлагъа уллу эс 
буруп тынгылагъанды, кеси 
да бир-бир ишлеге къатыша 
тургъанды. Ол эсли жаш 
эди, хунери неге да уллу 
болгъан. 

Алай 1941 жылны жай-
ында къуру аланы угъай, 
битеу халкъны да жашауу 
тюрленнгенди. Батыр Хусей 
биринчилени санында кеси 
ыразылыгъы бла фронтха 
кетеди. Бир кесекден а Ха-
сан да, къолуна сауут алып, 
Ата журтун къорууларгъа 
сюеледи. Къарындашла 
бир фронтха тюшмегенди-
ле, алай бир бирлери бла 
байламлыкъны юзмеген-
диле. Къагъыт жазып, бир 
бирге кёл этдире, къазауат 
бардыргъандыла къанлы 
душман бла. 

Письмоларында Хусей 
ит фашистле тюп этилли-
клерине, Ата журт жаудан 
азат боллугъуна ишекли 
болмагъаныны юсюнден 
жазгъанды. 1943 жылны 
къыйын кюнлеринден би-
ринде Коммунист парти-
ягъа да киреди. Ол Тамань 
тийресинде болгъанды. 
Сермешиуню хорлам бла 
бошар ючюн, душман бий-
леп тургъан дуппурну къол-

гъа алыргъа керек эди. Ол 
борч Хасан къуллукъ этген 
бёлюмге буюрулады.

 Фашистле ол тёбени къа-
ты къоруулайдыла. Ол бир 
ненча кере къолдан-къол-
гъа ётеди. Ахырында аны 
бизни аскерчиле къолгъа 
этедиле. Алайда кюреш бир 
кесек тынчайгъан кезиуде 
Хасан партиягъа алыннган-
ды. Сермешледен биринде 
тамата сержант Жанкиши-
ланы Хасан командирлик 
этген топ расчётха фашист-
ле женгил танкладан бе-
шисин жибередиле. Алай 
бизникиле аладан ючюсюн 
къурутадыла, экиси уа артха 
буруладыла. 

Къаты сермешледен сора 
1943 жылны октябрь айын-
да совет аскерле Тамань 
жарым айрыкамны душ-
мандан азатлайдыла да, 
Керчь богъазгъа чыгъа-
дыла. Андан ётерге, плац-
дармны иелерге эмда анда 
чабыууллукъну башларгъа 
буйрукъ бериледи. Къор-
гъашин жауун тохтаусуз 
жауа тургъанлай, бизни 
аскерчиле суудан ётедиле 
эм душманла орналгъан 
жерге чабадыла, къаты 
къазауатдан сора аланы 
жарым айрыкамдан артха 
атадыла. 

Хасан ма ол сермешлеге 
75-чи энчи истребитель ба-
тальонну къауумунда  къа-
тышханды. Бизни жерле-
шибиз, андан сора да, кёп 
къазауатлада болгъанды. 
Къыркъ тёртюнчю жылда 
ол Сапун-Гора деген жерни, 
Белоруссияны, Польшаны 
азатлаугъа къатышханды, 
Восток Пруссияда сермеш-
генди, къазауатны Эльбада 
бошагъанды. Уллу Ата журт 
урушну кезиуюнде этген 
батырлыгъы ючюн «Киши-
лиги ючюн», «Кавказны 
къоруулагъаны ючюн», «Ке-
нигсбергни алгъаны ючюн» 
эм башха майдалла бла да 
саугъаланнганды.

Мамыр жашаугъа къайт-
хандан сора Жанкиши улу 
Тёбен Чегемни эл Советини 
исполкомуну председатели, 
Калмыков атлы ара мюлкню 
партия комитетини секрета-
ры болуп да ишлегенди. Аны 
урунууда жетишимлерине 
да уллу багъа бичилгенди. 
Ол Октябрь Революцияны  
ордени, «В.И.Ленин туугъ-
анлы 100-жыллыгъыны на-
мысына», «Жигер урунууу 
ючюн» майдалла бла да 
саугъаланнганды. Хасан   
журту ючюн жанын-къанын 
аямагъан аллай жигит жаш, 
керти таулу инсан эди.

БАЙТУУГЪАНЛАНЫ 
Исмайыл.

БАТЫРЛЫКЪ

Ата журту ючюн къазауатха киргенди
Суратла хапарлайдыла

Уллу Ата журт урушну кезиуюнде немис-фашистле бу 
тийрелеге жете тебирегенлеринде, Прохладна тийресинде 
танкла ётмезча, окопла къазып тебирейдиле. Ол ишге 
республиканы кёп адамы къатышханды.

Аланы араларында 12-13-жыллыкъ сабийле да болгъан-
дыла. Асламысы уа тиширыула эдиле. Ала къыстау ишлей 
тургъан кезиуде алыннганды бу сурат.

Тёбен Чегемде Малкъондуланы Къайыт бла аны юй бий-
чеси  Кемилят, насып юлюшлерине къууана, сегиз  жашны 
бла тёрт къызны  жашау  жолуна хазырлай эдиле.  Ата 
бла ана аланы хар бири да хатасыз ёсерле, керти адамла 
болурла, узакъ  ёмюр сюрюрле деп, иги умут этгендиле. 

Алай къадар башха тюрлю буюргъанды. Сегиз жашдан  
бешиси,  Уллу Ата журт  урушха кетип,  аладан тёртюсю 
къайтмай къалгъанды.

Суратдагъыла  Хашим, Хасан, Къасымдыла. Хашим лёт-
чик эди.  Таллинде  госпитальда ёлгенди. Аны  асырагъан 
да ол госпитальны аллында этгендиле. Хасан (ортада) 
урушну Пятигорскде башлагъан эди,  бёлюмню командири 
болуп тургъанды. Аны да, Къасымны да къалай ёлгенлери 
белгисизди.  Къарындашладан бири Хусюн а – белгисиз 
тас болгъанды. Урушдан жаланда  Муталиф сау къайт-
ханды. 

Бу суратда сюелгенле солдан онгнга кёнделенчи Гыт-
тыуланы Къайсынны жашы Самат бла элбрусчу 
Элеккуланы Иссаны жашы Муталипдиле. Жашла 
аскерге бирге чакъырылгъандыла. Эгечинден туугъан 
Макытланы Мухадинни айтханына кёре, Муталип Къызыл 
Аскерге 1938 жылда чакъырылгъанды. Эсгериу китапда 
уа 1940 жылда деп жазылады. 

Бу суратда жашла къылычла тутуп турадыла, аскер 
къуллукълары да анга кёре алда баргъанды. Къалай-алай 
болса да, Элеккуланы Муталип Уллу Ата журт урушха 
аскерде тургъанлай тюбегенди эм анда баргъан къазау-
атлагъа къатышханды. 

Элеккуланы Иссаны жашлары Муталип бла Мустафир 
урушдан къайтмагъандыла. Сурат аланы эгечлери Элекку-
ланы Иссаны къызы Макытланы Хаулатда сакъланнганды.

Алда баргъандыла

Беш къарындашдан 
бири сау къайтханды

Окопла къазгъан кезиу

Кертичилик

Сермешле бла – 
Эльбагъа дери

Аслангерийни 
ётгюр уланлары

Хаждауут.

Къадар

Тебо.

 Айтхылыкъ Т-34 танк 
1939  жылны жайында 
Харьковдагъы заводну 
конструктор бюросу Ми-
хаил  Ильич Кошкинни 
башчылыгъында эмда 
конструкторла Александр 
Морозовну бла Николай 
Кучеренкону къатышыула-
ры бла чыгъарылгъанды.  
Москваны къатында Ку-
бинкада ол биринчи кере 

сыналгъанды эмда 1939 
жылда 3 ноябрьде Къызыл 
Аскерге берилгенди. 

Уллу Ата журт урушну ке-
зиуюнде танкны тохтаусуз 
игилендире баргъанды-
ла. Немислиле бронясы-
ны къалынлыгъы 80-100 
миллиметр болгъан эм 
бир сагъатха 46 километр 
терклик бла баргъан «пан-
тераланы» чыгъаргъан-

ларында, бизни конструк-
торла Т-34-ни бронясыны 
къалынлыгъын 90 мил-
лиметрге жетдиргендиле 
эмда бир сагъатха 55 кило-
метр терклик бла барырча 
этгендиле. 

Т-34 немисли «пантера-
ланы», 1943 жылда Курск 
дугада биринчи хайырла-
нылгъан «тигрлени» да кёп 
санда бузгъанды эм урушну 

ахырына дери бек иги танк 
болгъанлай къалгъанды.

Бизни жерлешлерибиз 
Т-34 танклада сермешген-
диле. Аллайланы санында 
танк батальонланы коман-
дирлери Залийханланы 
Магометни, Зокаланы Къо-
накъбийни, танк ротаны 
командири Иттийланы Да-
дашны атларын айтыргъа 
боллукъду.

Тарых шартла

Дунияда бек иги танк

КЪОНАКЪЛАНЫ Хасан

Мадар

Чекчилеге болушлукъчула керекдиле

СЛЁТ

Совет халкъны жигитлигине аталып

Ыспас

Низамлыгъы бла 
башхалагъа юлгюлюдю 

Жаникаланы Чукай  гитчелигинден 
окъуна низамлы болгъанды, эриннген 
деген затны билмегенди, жууаплылыкъны  
сезгенди. Мектепде иги окъугъаны бла 
къалмай, спорт бла кюрешгенди: футбол 
команданы санында кёп эришиулеге къа-
тышып, махтаугъа, саугъалагъа да тийиш-
ли болгъанды. Шахарда тургъанлыкъгъа, 
элге барып, чалгъы чалгъанды, дырын 
жыйгъанды. 

Къурулуш ишге да жюреги сабийликде 
окъуна тартхан эди. Атасы аллай ишни 
къолгъа алса, анга болушмай къоймаз 
эди. Аны себепли школну бошагъанлай, 
жаш, арсарсыз, «Къурулушчу» колледжге 
киреди.  Анда да тюрлю-тюрлю конкурс-
лагъа къатышып, атын айтдырмай къой-
магъанды. 

Дагъыда спорт бла кюрешгенди,  ДОСААФ 
бардыргъан эришиулеге  къатыша,  кёп 
кере айырмалы  болгъанды. Тизгин болуп 
барыргъа, автоматны терк чачаргъа бла 
жыяргъа да юйреннгенди.   

Колледжни бошагъандан сора уа, атасы 
бла анасы  билимин андан ары ёсдюрюрюн 
сюйгендиле. Алай жаш  а: «Ашыкъмагъ-
ыз,  аскерден къайтсам, бийик билим да 
алырма», – деп жууаплагъанды. Сора 
военкоматха жюрюй кетип, аскерге алыр-
ларын тилеп, ол муратына да жетеди. Алай 
бла  Санкт-Петербургда  аскер бёлюмге 
тюшеди.  

Таулу жашны тирилигин, чёрчеклигин  
анда да эслегендиле, башхалагъа юлгюге 
кёргюзтгендиле. Анга уа  Далхатха  бла  
Асиятха келген ыспас къагъыт да шагъ-
атлыкъ этеди. «Хурметли  Далхат Хам-
затович  бла Асият  Магомедовна, сизни 
жашыгъыз  Жаникаланы  Чукай аскер 
борчун бет жарыкълы толтургъаны,  анга 
буюрулгъан жумушну заманында эмда 
тынгылы  тамамлагъаны, право низамны, 
жамауатны арасында  къоркъуусузлукъну, 
тынчлыкъны   сакълаугъа аслам эс бур-
гъаны, адеплилиги, тизгинлилиги бла да 
айырмалыды.

Ол тенглерине юлгюдю, аскер низамгъа 
бир кере да бузукълукъ этмегени ючюн  
дайым махталады. Жашауунда мындан 
ары да  бет жарыкълы боллугъуна ийнана-
набыз. Аллай аламат  жаш ёсдюргенигиз 
ючюн  уллу ыспас этебиз.  Ол Ата журтну 
керти къоруулаучусуду. Чукай чынтты таулу 
жашды, деп таукел айтыргъа боллукъду.

54302-чи аскер бёлюмню 
командири  Д.М. Мороз». 

         
Мен Чукай бла телефон бла ушакъ этге-

нимде, ол былай айтхан эди:  «Алгъа къый-
налыргъа да тюшгенди, алай аз-аздан 
аскер жашаугъа, низамгъа  тюзелгенме. 

Бош  заманымда  футбол  ойнайма, спор-
тну башха тюрлюлери бла да кюрешеме. 
Аскерде алайсыз жарамайды. Аскер бё-
люмню атындан футболдан эришиулеге 
терк-терк  къатышама… Не тюрлю ишге 
да кёлюнгю салсанг, ол къуралмай къал-
майды». 

Чукай  командирлерине бек ыразы бол-
гъанын, аладан  кёп ахшы ышанлагъа  юй-
реннгенин да айтады. Жашауда кеслерини 
билимлерине, окъууларына базыннганла-
ны, усталыкъларыны эбине жетгенлени 

жаратады. Жашауну алгъа элтирик кюч 
да ала болгъанларына ийнанады. Келир 
заманнга таукел  къараргъа, муратларын-
га жетерге  итинирге керекди ким да деп, 
алай оюмлайды.

Дагъыда  Чукайны  малкъар тилибизде 
шатык сёлешгени сейир этдиргенди. Не 
эди да сора, дерикле да болурла, алай 
бусагъатда  жаш адамларыбыздан кёпле-
ри ана тиллеринде иги сёлешалмайдыла. 
Чукайны уа жомакъларыбыздан, таурух-
ларыбыздан да хапары уллуду.  «Малкъар 
тилде басмаланнган  китапланы кёп  окъуйма. 
Аскерге биргеме Къулийланы Къайсынны на-
зму жыйымдыгъын алгъанма», – дегенди ол.

Энди жашны аскерде болжалыны  жар-
тысындан асламы ётгенди, жарыкъ му-
ратлары алдадыла, ол алагъа жетмей 
къалмазлыгъы баямды. 

     
ХОЛАЛАНЫ Марзият.

СУРАТДА: Жаникаланы Чукай.

Къыралны чеклерин сакълауда, Къабар-
ты-Малкъарны, битеу Россейни да къор-
къуусузлугъун жалчытыуда  жууукъ элледе 
жашагъанла уллу болушлукъ этедиле. 

РФ-ни ФСБ-сыны КъМР-де Чекчи управле-
ниясындан бизге билдиргенлерича, бюгюн-
люкде республикада кеслерини ыразылыкъ-
лары бла ведомствогъа болушхан 6 къауум 
барды, ала 52 адамны бирикдиредиле. 
Россейли законлагъа тийишлиликде, жа-
мауат болушлукъчула (дружинникле) чекде 
тохташдырылгъан административ-праволу 
низам къалай сакъланнганын тинтедиле, 
инсанлагъа жорукъланы ангылатадыла. 
Аладан кёплери, нарядланы къауумларына 
къошулуп, чекчилеге къыралыбызны сакъ-
лауда борчларын толтурургъа болушадыла. 

Сёз ючюн, былтыр жамауатны болуш-
лугъу бла къырал чекни жорукъларына 200 
бузукълукъ этилгени ачыкъланнганды, ала 

бла байламлы РФ-ни Административ бу-
зукълукъланы кодексини 18.2-чи статьясына 
тийишлиликде терслеу материалла жараш-
дырылып, 110 минг сом тазир салыннганды. 
Былтыр кеслерине алгъан борчланы бет жа-
рыкълы толтургъанлары ючюн 12 инсан Чек-
чи Управленияны башчысыны саугъасына 
тийишли болгъандыла. Энтта 7 дружинник  
чекчи бёлюмлени оноучуларыны атындан 
белгиленнгендиле. 

Управленияны оноучулары   къырал 
чекни тийресинде элледе жашагъанлагъа 
Россейни къоркъуусузлугъун жалчытыугъа 
салгъан къыйынлары ючюн ыразылыкъла-
рын билдиргендиле. Чекчилеге болушургъа 
сюйгенлени   аллай онглары болгъанларын 
айтыргъа сюебиз.  Алагъа къошулур ючюн 
Терс-Къолда, Элбрусда, Огъары Бахсанда, 
Булунгуда, Бызынгыда, Огъары Малкъарда 
чекчи бёлюмлеге келирге боллукъду. 

Бюгюнлюкде федерал законлагъа тий-
ишлиликде, халкъ дружинагъа киргенлеге 
къыралны жанындан тутхучлулукъ этиллик-
ди, деп билдиргендиле бизге кюч ведом-
ствону пресс-службасындан. Республиканы 
эм жер-жерли самоуправление органланы 
онгларына кёре, алагъа  льготала берил-
ликдиле, ахча тёленирге да боллукъду. Аны 
юсюнден КъМР-ни Башчысы республикада  
Право низамны жалчытыу советни бла 
Экономика эмда жамауат къоркъуусузлукъ 
жаны бла советни бирге бардырылгъан 
дайым да ишлеген координация кенгешини 
жыйылыуунда билдиргенди.  КъМР-ни Уру-
нуу эм социал къоруулау эмда Миллетлени 
ишлери эм жамауат проектле жаны бла 
министерстволарына тийишли буйрукъла 
берилгендиле. 

ТИКАЛАНЫ Фатима хазырлагъанды.  

«Чекчилени жаш нёгерлерини» 
отрядларыны республикалы эри-
шиулерине 12 команда, битеу да 
бирге школланы жюзден аслам 
окъуучусу,  къатышхандыла. 
Слётну  ала совет халкъны Уллу 
Ата журт урушда Хорламыны 
77-жыллыгъына атагъандыла. 

Конкурсну РФ-ни ФСБ-сыны 
КъМР-де Чекчи управлениясы 
къурагъанды, бардырылгъан да  
ведомствону бёлюмлеринден 
биринде этгенди. Аны ачылыууна 
службаны ветеранлары къатыш-
хандыла. «Боевое братство» 
жамауат организацияны регион 
бёлюмюню башчысы Гелястан-
ланы Барасбий,  жашланы бла 
къызланы алгъышлай, ачыкъ 
эришиуледе жетишимли болур-
ларын тежегенди. 

Эришиуле уа Россейни бай-
рагъын кётюрюуден башланн-
гандыла. Бу сыйлы ишни  Тыр-
ныауузну 6-чы школуну окъуу-
чусу Къумукъланы Дианагъа 
ышаннгандыла. Ол «Чекчилени 
жаш нёгерлерини» къымылда-
ууна, патриот акциялагъа тири 

къатышханы ючюн тийишли 
болгъанды анга.

Ол кюн жашла бла къызла  
чабып, гранат атып, автомат-
ны чачып эм жыйып, керохдан 
илишаннга атдырып, радиаци-
ягъа эм уулу сауутлагъа къажау 
кийимле кийип эришгендиле. 
Дагъыда ала чекчи службаны  
тарыхын къалай билгенлерин да 
кёргюзтгендиле. 

Эришиулени аллында уа, Чек-
чи управленияны келечиси Алек-
сей Мирошниченко республи-
каны битеу районларында да 
«Чекчилени жаш нёгерлерини» 
13 къаууму  къуралгъанларын 
билдиргенди. «Быллай жумушла 
жаш адамланы Ата журтубузгъа 
кертичи болургъа юйретедиле, 
аны бла бирге уа чекчилени 
тарыхын билдиредиле. Ахыр 
кезиуде   Уллу Ата журт урушну, 
Россейни тарыхыны юслерин-
ден ётюрюк хапарла асыры 
кенг жайылгъандыла.  Быллай 
жыйылыулада ала  къыралы-
бызны тарыхы бла шагъырей 
боладыла,  ата-бабаларыбызны 

жигитликлери бла ёхтемленирге 
юйренедиле. Алгъан билимлери 
алагъа къыралыбызгъа айтыл-
гъан ётюрюклеге къажау турур-
гъа болушадыла», – дегенди ол.

Республикалы слёт а быйыл 
12-чи  кере къуралгъанды. Пан-
демия бла байламлы  ахыр эки 
жылда эришиуле бардырылмай 
къалгъандыла. 

Сёзге ,  Огъары Ма лкъар -
ны Абайланы Мисостну атын 
жюрютген 2-чи номерли орта 
школунда отряд республикада 
биринчи болуп къуралгъанды 
– 2006 жылда. Бу эришиулеге 
уа школчуланы  Чаналаны Роза 
бла Гадийланы Асият алып кел-
гендиле.  «Андан бери озгъан 
жыллада биз чекчиле бла бай-
ламлыкъланы юзмей, бютюнда 

кючлегенбиз.   Отрядны ишине  
тири къатышып, ызы бла уа 
чекчини усталыгъын сайлагъ-
ан, бюгюнлюкде ведомствода 
къуллукъ этген жашларыбыз да 
бардыла», – дегенди бизге Ча-
наланы Роза.  

Огъары Малкъарны школун-
дан а 7 жаш адам келгендиле. 
Сёзге, Кучукланы Ислам 11-чи 
классда окъуйду, отрядха къа-

тышханлы уа юч жыл озгъанды. 
Ол да школдан сора аскерчи 
усталыкъгъа юйренирге сюйге-
нин айтханды бизге. «Мен Ата 
журтубузну – Россейни – къору-
улауну сыйлы ишледен бирине 
санайма», – дегенди эмда битеу 
кючюн, билимин кёргюзтюп, нё-
герлери бла бирге алчы боллукъ-
ларына ишексизлигин айтханды 
бизге. 

Кертиси бла да ол кюн Огъары 
Малкъарны жаш чекчилери би-
теу эришиуледе да айырмалыла 
болуп, хорламгъа жетишгендиле. 
Экинчи жерге уа Прохладный 
шахарны 4-чю номерли школуну 
окъуучулары чыкъгъандыла. Ба-
бугентни Деппуланы Хакимни атын 
жюрютген кадет школуну окъуучу-
лары уа ючюнчюле болгъандыла. 

Эришиуледен сора  жаш адам-
лагъа аскер техниканы бла сау-
утланы кёрмючю къуралгъанды. 
Ахырында аланы аскерчи как 
бла сыйлагъандыла. 

 Кюз артында уа чекчиле Эл-
брус районда «Зарница» аскер 
эришиулени бардырыргъа бел-
гилейдиле. 

ТОКЪЛАНЫ Фатима.

Хорламны кюнюне хазырланыуну чекле-
ринде «Газпром газораспределение Нальчик» 
компанияны специалистлери Ёмюрлюк оту 
жаннган 36 эсгертмеге къарап чыкъгъандыла. 
Бу ишни ала «Газпром межрегионгаз» ООО-ну 
«Сыйлы борч. Ёмюрледе эсде къалырча» 
деген битеуроссей акциясыны кезиуюнде 
тамамлагъандыла.

Специалистле газ оборудованиягъа къа-
рагъандыла, быргъыларын, хар нелерин да 
тазалагъандыла, от иги жанарча этгендиле. 
Тёреде болгъаныча, компанияны келечилери 
кеслери бла гитче газ аппарат келтиредиле. 

Аны уа нек десегиз, эсгертмени тазалагъан 
заманда, аны оту ёчюлмезча. «Ёмюрлюк» 
дегенни магъанасы ма аллай ууакъ затлада 
окъуна сакъланады.

«Быллай эсгертмелеге къарау – бек жуу-
аплы эм сыйлы ишди. Биз аны жыл сайын 
тындырабыз. Быйыл да, заманында мадар 
этип, бу комплекслени Хорламны кюнюне 
хазырлагъанбыз», – дегенди «Газпром газо-
распределение Нальчик» компанияны баш 
инженери Анзор Тутуков.

УЛБАШЛАНЫ Мурат хазырлагъанды.

Быйыл Къабарты-Малкъаргъа  
«Ветеранланы юсюнден»  эм 
«Россей Федерацияда  сакъат-
ланы социал къоруулау» феде-
рал  законланы бардырыргъа   
къырал бюджетден ахча  бё-
люннгенди. 

Анга кёре, 2005 жылда бирин-
чи январьгъа дери жашау журт 
керек болгъаны бла байламлы  
тургъан энчи къауумла фатарла 

бла жалчытылынырыкъдыла.  
Бу жол аланы санына  тюр-

лю-тюрлю къазауатлагъа къа-
тышхан 44 ветеран бла инва-
лид  эм  Уллу Ата журт урушну 
бир ветераны да  киредиле. 
Алагъа жашау журт къоллу 
болургъа (ишлерге)  субсидия-
лагъа  шагъатлыкъ къагъытла 
берилгендиле. 

Себеплик

Газетни келир номери 12  майда чыгъарыкъды.


